
V E N D I M 

K.P.P. 653/2018 

 

Komisioni i Prokurimit Publik, i përbërë nga: 

Evis Shurdha   Kryetar 

Enkeleda Bega  Nënkryetar 

Vilma Zhupaj  Anëtar 

Lindita Skeja  Anëtar 

Merita Zeqaj  Anëtar  

  

Në mbledhjen e datës  04.10.2018 shqyrtoi ankesën  me:     

Objekt: “Shfuqizim i vendimit të Komisionit të Vlerësimit të Ofertave në 

lidhje me kualifikimin e bashkimit tё pёrkohshёm tё operatorёve 

ekonomikё “Doka-Roal” sh.p.k & “Himi” sh.p.k, në procedurën e 

prokurimit me Nr. Ref-72480-05-30-2018, me objekt: “Blerje 

Materiale të imta”, Loti I, me fond limit 9 080 417  lekë pa tvsh, 

zhvilluar nё datёn 25.06.2018, nga autoriteti kontraktor, Qendra 

Ekonomike e Zhvillimit dhe Edukimit të Femijeve Bashkia Tiranë.” 

Ankimues: “Malbertex” sh.p.k 
Rruga  “Siri Kodra”,  

Tiranë 

 

Autoriteti Kontraktor:         Qendra Ekonomike e Zhvillimit dhe Edukimit të Femijeve  

   Bashkia Tiranë 
    Rr. “Barrikadave”, Tiranё 

 

Subjekte të Interesuara: “Doka-Roal” sh.p.k & “Himi” sh.p.k 

    Tufinë, Kryqz “M.Keta”, Tiranë 

  

Baza Ligjore:    Ligji nr. 9643 datë 20.11.2006 “Për Prokurimin Publik”, i ndryshuar 

neni 19/1 e vijues, Vendimi i Këshillit të Ministrave nr. 914, datë 

29.12.2014 “Për miratimin e rregullave të prokurimit publik”, i 

ndryshuar, Vendimi i Komisionit të Prokurimit Publik nr. 596/2018, 

datë 12.09.2018 “Për miratimin e rregullave “Për Organizimin dhe 

Funksionimin e Komisionit të Prokurimit Publik”.  

 

Komisioni i Prokurimit Publik, pasi dëgjoi relatoriët e çështjes, shqyrtoi parashtrimet me shkrim 

dhe pretendimet e ankimuesit, dhe pasi diskutoi çështjen në tërësi, 

 

V ë r e n: 

 

  I 

Vlerësimi paraprak 

I.1. Pas shqyrtimit paraprak të ankesës të mbështetur në dokumentacionin e dërguar nga  operatori 

ekonomik ankimues, Komisioni i Prokurimit Publik konstatoi se ky i fundit ka prima facie interes 

në këtë procedurë prokurimi dhe për këtë arsye legjitimohet për të paraqitur ankesë në lidhje me 

të, bazuar në pikën 1 të nenit 63 të ligjit nr. 9643, datë 20.11.2006 “Për Prokurimin Publik”, i 

ndryshuar; 

I.2. Operatori ekonomik ka paraqitur fillimisht ankesë pranë autoritetit kontraktor, dhe më pas ka 

paraqitur ankesë, pranë Komisionit të Prokurimit Publik, si organi më i lartë në fushën e 

prokurimeve, që shqyrton ankesat për procedurat e prokurimit, në përputhje me kërkesat e 

përcaktuara në ligjin nr. 9643, datë 20.11.2006 “Për Prokurimin Publik”, i ndryshuar;  

I.3. Ka respektuar afatet ligjore të paraqitjes së ankesës pranë autoritetit kontraktor dhe Komisionit 

të Prokurimit Publik; 

Në këto kushte Komisioni i Prokurimit Publik mori në shqyrtim në themel objektin e ankesës së 

operatorit ekonomik ankimues. 

     

II 

Rrethanat e çështjes 

II.1. Në datën 31.05.2018 është publikuar nga autoriteti kontraktor, në faqen e internetit të 

Agjencisë së Prokurimit Publik, procedura e prokurimit me Nr. Ref-72480-05-30-2018, me objekt: 

“Blerje Materiale të imta”, Loti I, me fond limit 9 080 417  lekë pa tvsh, zhvilluar nё datёn 

25.06.2018, nga autoriteti kontraktor, Qendra Ekonomike e Zhvillimit dhe Edukimit të Femijeve 

Bashkia Tiranë.   

II.2.  Në datën 28.06.2018 operatorët ekonomikë pjesëmarrës  në procedurën e prokurimit janë 

njoftuar elektronikisht për klasifikimin përfundimtar të ofertave dhe ofertuesit e skualifikuar si më 

poshtë: 

1. “Doka-Roal”&”Himi”sh.p.k   8.366.000 lekë, kualifikuar 

2. “Malbertex” sh.p.k    9.000.000 lekë, kualifikuar 

II.3. Në datën  29.06.2018 operatori ekonomik “Malbertex” sh.p.k ka paraqitur ankesë pranë 

autoritetit kontraktor, duke kundërshtuar kualifikimin e  bashkimit tё operatorёve ekonomikё 

“Doka-Roal” sh.p.k & “Himi” sh.p.k, në procedurën e prokurimit. Konkretisht pretendohet: 

“[...] Së pari; ne besojmë se BOE nuk plotëson kërkesat e vecanta për kualifikim të paraqitura në 

DST, konkretisht: 

Ofertuesi bashkimi i opertorëve ekonomikë  “Doka-Roal” sh.p.k & “Himi” sh.p.k nuk arrijnë të 

plotësojnë kriterin e përcaktuar në pikën 2.3.2 të kritereve të vecanta për kualifikim, kapaciteti 

teknik, sepse anëtrët e BOE “Doka-Roal”sh.p.k & “Himi” sh.p.k nuk arritën të paraqesin 

certifikata sipas Standardeve Ndërkombëtare ISO 9001:2015 (ose ekuivalente të vlefshme), të 

Sistemit të Menaxhimit të Cilësisë  sepse certifikata e paraqitur  Nr. 1710AL28Q nga anëtari i 

BOE “Doka-Roal” sh.p.k është lëshuar nga një organ i vlerësimit të konformitetit i pa akredituar  

për fushën e veprimtarisë sipas objektit të prokurimit  (prodhim veshjesh), nga një organizëm 

kombëtar ose nga një organizëm ndërkombëtar  akreditues nga Republika e Shqipërisë. Subjekti  

RIGCERT, lëshues i certifikatës së paraqitur, me anë të verifikimit në zbatim të rekomandimit të 

përbashkët APP DPA në fuqi nga data 20.03.2018, në organiznat akreditues nënshkrues të 

marrëveshjessë njohjes me EA.ILAC dhe IAF, nuk rezulton të jetë i akredituar për ISO 9001:2015 

në fushën e veprimtarisë  sipas objektit të prokurimit (prodhim veshjesh). Në rastin e operatorëve 

ekonomikë sipas VKM -914, datë 29.12.2014, secili operator ekonomik duhet të dorëzojë 

certifikata ISO sipas zërave të mallrave që do të marrë përsipër të realizojë sipas akt-

marrëveshjes. Gjithashtu anëtari tjetër i BOE “Himi” sh.p.k ka paraqitur certifikatë ISO9001 (ose 

ekuivalente), lëshuar nga i njëjti organ vlerësimi (RIGCERT). 

Së dyti; pika 2.3.6. në DST  thotë se: “Operatori ekonomik, në rast se është prodhues, duhet të 

paraqesë Autorizim nga prodhuesi/t ose distributori/t i/e autorizuar, kontratë 

bashkëpunimi/furnizimi, i cili merr përsipër të furnizojë ofertuesit me artikujt, sipas objektit të 

prokurimit. Në rastin e distributorit të autorizuar, të paraqitet  edhe dokumenti që vërteton lidhjen e 

distributorit të autorizuar me firmën prodhuese, (Autorizimi të jetë i përkthyer dhe i noterizuar, nëse 

është në gjuhën shqipe). 

Së treti; dokumenti i dorëzuar  nga ana e anëtarit të BOE “Doka-Roal” sh.p.k  për të vërtetuar 

akreditimin e certifikatës ISO 9001, nuk është një dokument i mirëfilltë akreditimi, por thjesht e-mail 

ku nuk vërtetohet akreditimi i këtij organi certifikues. 

Përfundimisht  BOE “Doka-Roal” sh.p.k & “Himi” sh.p.k : 

1. Nuk ka paraqitur certifikata ISO të lëshuara nga organe të akredituara për fushën objekt 

prokurimi. 

2. Nuk ka paraqitur Autorizim prodhuesi, kur paraqitet jo prodhues. 

3. Dokumenti i dorëzuar si akreditim i certifikimit është i pavlefshëm. 

II.4.  Nëpërmjet shkresës nr. 791/5 prot., datë 02.07.2018  autoriteti kontraktor  i ka kthyer përgjigje 

ankimuesit, duke e refuzuar ankesën. 

II.5. Në datën 10.07.2018 operatori ekonomik “Malbertex” sh.p.k ka paraqitur ankesë pranë 

Komisionit të Prokurimit Publik, duke  parashtruar të njëjtat pretendime si edhe në autoritetin 

kontraktor.     

 

II.6. Në datën 20.07.2018 është protokolluar në Komisionin e Prokurimit Publik me nr. 1245/3 prot., 

shkresa e autoritetit kontraktor nr. 971/8 prot., datë 19.07.2018, bashkëngjitur informacioni e 

dokumentacioni mbi zhvillimin e procedurës së prokurimit dhe trajtimin e ankesës.    

  

III 

Komisioni i Prokurimit Publik 

pas shqyrtimit të ankesës, dokumentacionit bashkëngjitur saj si dhe informacionit dhe 

dokumentacionit të autoritetit kontraktor  

Arsyeton 

III.1. Lidhur me  pretendimet e operatorit ekonomik “Malbertex” sh.p.k se: “bashkimi i 

operatorëve ekonomikë “Doka-Roal” sh.p.k & “Himi” sh.p.k nuk ka paraqitur certifikata ISO të 

lëshuara nga organe të akredituara për fushën objekt prokurimi” si dhe “dokumenti i dorëzuar si 

akreditim i certifikimit është i pavlefshëm ”, Komisioni i Prokurimit Publik vëren se: 

III.1.1 Në shtojcën 9 “Kriteret e vecanta të kualifikimit”, “Kapaciteti teknik”, pika 2.3.2 të 

dokumentave të procedurës së prokurimit objekt ankimi është kërkuar shprehimisht: 

“Operatori Ekonomik duhet te jete i pajisur, me certifikate per sistemin e menaxhimit te cilesise 

ISO 9001, e vlefshme, e leshuar nga nje organ i akredituar, ku objekti i ISO te kete lidhje me fushen 

e veprimtarise objekt prokurimi.” 

III.1.2. Nga verifikimet e kryera në sistemin e prokurimeve elektronike rezulton se operatorët 

ekonomikë  “Doka-Roal” sh.p.k & “Himi” sh.p.k kanë bërë marrëveshje për të bashkëpunuar dhe 

për të paraqitur ofertë të përbashkët në procedurën e mësipërme të prokurimit, duke ndarë 

pjesëmarrjen  me 50% të vlerës së përgjithshme të blerjeve të materialeve për secilin prej tyre. 

Kushtet e bashkëpunimit janë nënshkruar nga të dyja palët  në kontratën e bashkëpunimit  datë 

21.06.2018 me nr. 2694 Rep.Nr.587 Kol. 

Në përmbushje të kërkesës së autoritetit kontraktor për certfikatën ISO 9001, bashkimi i  

operatorëve ekonomikë “Doka-Roal” sh.p.k & “Himi” sh.p.k ka paraqitur dokumentacionin e 

mëposhtëm: 

1. Certifikatë ISO 9001:2015, me nr. 1710AL28Q, lëshuar nga kompania RIGCERT  në datë 

07.07.2017  sipas të cilit konfirmohet se Sistemi i Menaxhimit të Cilësisë  i “Doka-Roal” 

sh.p.k u vlerësua dhe u certifikua sipas ISO 9001:2015  me fushë certifikimi: “Tregtim me 

shumicë dhe import-eksport të mallrave industriale, orendi shtëpiake, materiale ndërtimi, 

fruta –perime. Tregtimin e enëve të kuzhinës dhe tekstileve.” 

2. Certifikatë ISO 9001:2015 me nr. 1710AL30Q,  lëshuar nga kompania RIGCERT në datë 

10.07.2017 sipas të cilit konfirmohet se Sistemi i Menaxhimit të Cilësisë i “Himi” sh.p.k u 

vlerësua dhe u certifikua sipas ISO 9001:2015 me fushë certifikimi: “Import-eksport, 

prodhim dhe tregtim me shumicë e pakicë të produkteve dhe mallrave industriale (jorganë, 

çarçafë, mbulesa tavoline, dyshekë, batanije, krevatë etj). Ndërtime civile. Prodhim dhe 

shitje të produkteve tekstile.”     

3.  Shkresën Nr. Regj 3947/26-6-17 me logon: “Hellenic Accreditation System” me objekt: 

“Akreditimi fillestar sipas ELOT EN ISO/IEC 17021-1:2015”, lëshuar për kompaninë  

RIGCERT 

III.1.3. Në nenin 46 “Kualifikimi i ofertuesve”, pika 1 dhe 2 e ligjit nr.9643 datë 20.11.2006 “Për 

Prokurimin Publik”, i ndryshuar, parashikohet se “ [...] Operatorët ekonomikë, për të marrë pjesë 

në procedurat e prokurimit, duhet të kualifikohen, pasi të kenë përmbushur të gjitha kriteret, që 

autoriteti kontraktor i vlerëson të nevojshme, për sa kohë që ato janë në përpjesëtim me natyrën 

dhe përmasat e kontratës që do të prokurohet dhe jodiskriminuese.”  

“Autoriteti kontraktor mund të kërkojë edhe certifikata, të lëshuara nga organe të pavarura, që 

vërtetojnë pajtueshmërinë e kandidatit ose të ofertuesit me standardet e kërkuara të cilësisë, 

përfshirë edhe standardet për menaxhimin e mjedisit.. […]” 

Ndërsa në nenin 53/3 të LPP-së përcakohet se: “Autoriteti kontraktor, në zbatim të pikës 4 të këtij 

neni, vlerëson një oferte të vlefshme, vetëm nëse ajo është në përputhje me të gjitha kërkesat dhe 

specifikimet e përcaktuara në njoftimin e kontratës dhe në dokumentat e tenderit...” 

III.1.4. Në nenin 30 “Kërkesat e cilësisë” të VKM Nr.914 datë 29.12.2014 “Për miratimin  e 

rregullave të prokurimit publik”, i ndryshuar parashikohet se:  

1. Autoriteti kontraktor, për të vërtetuar se punët, mallrat ose shërbimet, objekt prokurimi, 

i plotësojnë kërkesat e cilësisë, mund t’u kërkojë ofertuesve të paraqesin certifikata të 

lëshuara nga një organ i vlerësimit të konformitetit, i akredituar nga organizmi 

kombëtar i akreditimit ose organizma ndërkombëtarë akreditues, të njohur nga 

Republika e Shqipërisë. 

Kjo dispozitë zbatohet edhe kur kërkesat teknike u referohen kualifikimeve të kandidatit 

ose të ofertuesit. 
2. Çertifikatat e kërkuara duhet të jenë në përpjesëtim dhe të lidhura ngushtë me objektin e 

kontratës, duke respektuar edhe parimin e mosdiskriminimit”. 

III.1.5. Pas një verifikimi të kryer në faqen zyrtare të Helenic Accreditation System ëëë.esyd.gr, 

lidhur me organizmat e akredituara, rezulton se kompania RIGCERT, me numër certifikate 1099 

është akredituar për standardin ISO 9001:2015.  Gjithashtu Komisioni i Prokurimit Publik, 

nëpërmjet faqes zyrtare të kompanisë RIGCERT https://certificationcheck.rigcert.org/, verifikoi 

certifikatat me nr. 1710AL28Q dhe nr. 1710AL30Q, të lëshuara nga kjo e fundit përkatësisht për 

shoqëritë “Doka-Roal” sh.p.k dhe “Himi” sh.p.k nga ku rezultoi se statusi i tyre është “suspended” 

(“pezulluar”). Për më tepër rezulton se kompania RIGCERT  nuk është e akredituar për  aktivitetin 

që lidhet me objektin e prokurimit.  

III.1.6. Referuar frymës së legjislacionit për prokurimin publik, vendosja e kritereve të veçanta 

për kualifikim ka si synim kryesor që t’i shërbejë autoritetit kontraktor për njohjen e gjendjes dhe 

kapaciteteve të operatorëve ekonomikë, të cilët, nëpërmjet dokumentacionit të paraqitur duhet të 

vërtetojnë se zotërojnë kualifikimet e nevojshme teknike, profesionale, kapacitetet ekonomike, 

http://www.esyd.gr/

financiare dhe organizative, makineritë, pajisjet e asete të tjera fizike, reputacionin dhe 

besueshmërinë, përvojën e duhur, si dhe personelin e nevojshëm, gjithçka në funksion të realizimit 

me sukses të kontratës. Në varësi të kontratës dhe volumit të saj autoriteti kontraktor përcakton 

kërkesat e veçanta për kualifikim,  të cilat janë të detyrueshme për t’u përmbushur nga operatorët 

ekonomikë pjesëmarrës në procedurat e prokurimit. Komisioni i Prokurimit Publik sqaron se është 

detyrim ligjor i subjektit ofertues të provojë me dokumentacion të plotë dhe në përputhje me 

kërkesat e autoritetit kontraktor plotësimin e kapaciteteve të kërkuara në dokumentat e tenderit, 

pasi ofertat që nuk përgatiten në përputhje me këto dokumenta duhet të refuzohen si të 

papranueshme.Kriteret kualifikuese të përcaktuara nga autoriteti kontraktor, janë të detyrueshme 

për t’u përmbushur nga të gjithë ofertuesit ekonomikë pjesëmarrës në një procedurë prokurimi.  

Autoriteti kontraktor, do të konsiderojë një ofertë të vlefshme, vetëm nëse ajo është në përputhje 

me të gjitha kërkesat dhe specifikimet e përcaktuara në njoftimin e kontratës dhe në dokumentat 

e tenderit në respekt të nenit 66 të VKM nr.914 datë 29.12.2014 i ndryshuar.  Operatorët 

ekonomikë pjesëmarrës duhet të vërtetojnë se zotërojnë reputacionin, besueshmërinë, kapacitetet 

e konsideruara të nevojshme nga autoriteti kontraktor, për të zbatuar kontratën objekt prokurimi.  

KPP sqaron se, në një procedurë prokurimi, subjekti i parë i interesuar është operatori ekonomik, 

i cili e përgatit ofertën ekonomike në përputhje me kuadrin ligjor në fuqi, dhe nga ana tjetër, është 

autoriteti kontraktor, i cili përzgjedh operatorin ekonomik që plotëson të gjitha kriteret e 

përcaktuara nga autoriteti kontraktor në dokumentat e tenderit, si dhe që ka përgatitur ofertën në 

përputhje me legjislacionin në fuqi.  

Bazuar në sa më sipër,  Komisioni i Prokurimit Publik gjykon se nga ana e autoritetit kontraktor, 

në dokumentat e procedurës së prokurimit me Nr. Ref-72480-05-30-2018, me objekt: “Blerje 

Materiale të imta”, Loti I, me fond limit 9 080 417  lekë pa tvsh, është vendosur kushti që operatori 

ekonomik duhet te jete i pajisur, me certifikate per sistemin e menaxhimit te cilesise ISO 9001, e 

vlefshme, e leshuar nga nje organ i akredituar, ku objekti i ISO te kete lidhje me fushen e 

veprimtarise objekt prokurimi. Në rastin konkret rezulton se të dy anëtarët e bashkimit të 

përkohshëm të shoqërive “Doka-Roal” sh.p.k & “Himi” sh.p.k   në përmbushje të kërkesës së 

sipërcituar të autoritetit konteraktor,  kanë paraqitur Certifikatë ISO 9001:2015, por këto 

certifikata janë të pezulluara nga kompania RIGCERT, duke mos provuar se zotërojnë certifikatat 

e cilesisë, sipas kërkesave të autoritetit kontraktor.  Për më tepër, nga verifikimet e kryera rezulton 

se dhe vetë subjekti i akredituar nga Hellenic Accreditation System me sistemin e menaxhimit 

ISO 9001:2015  në listën e aktiviteteve të saj të aktedituara nuk ka të përfshirë   aktivitetin që 

lidhet me objektin e prokurimit, pra nuk është e akredituar për  objektin prodhim/furnizim 

materialesh të imta. Sqarojmë se, bazuar edhe në nenin 82 pika 1 të ligjit 44/2015 “Kodi i 

Procedurave Administrative i RSH”, barra e provës për të vërtetuar plotësimin e kriterit të 

përcaktuar nga autoriteti kontraktor, bie mbi operatorin ekonomik (BOE), i cili në rastin konkret 

ka dështuar ta vërtetojë atë. 

Sa më lart, Komisioni i Prokurimit Publik vlerëson se dokumentacioni i paraqitur nga bashkimi i 

operatorëve ekonomikë “Doka-Roal” sh.p.k & “Himi” sh.p.k në këtë procedurë prokurimi, nuk 

plotëson kërkesat e autoritetit kontraktor dhe nuk mund të konsiderohet i vlefshëm.  

Pretendimi i ankimuesit qëndron. 

III.2.  Lidhur me pretendimet e tjera të ngritura nga operatori ekonomik   ankimues “Malbertex” 

shpk për  skualifikimin e bashkimit tё pёrkohshёm tё operatorёve ekonomikё “Doka-Roal” sh.p.k 

& “Himi” sh.p.k në procedurën e prokurimit objekt ankimi, Komisioni i Prokurimit Publik gjykon 

se për sa kohë që pretendimet  e trajtuara më sipër qëndrojnë  dhe gjendja   faktike juridike e 

bashkimi operatorësh, pas arsyetimit të K.P.P do të ndryshojë duke u skualifikuar, shqyrtimi në 

themel i pretendimeve të tjera të ankimuesit në fjalë nuk ndryshojnë gjendjen juridike të këtij 

subjekti e për rrjedhojë nuk do të merren në shqyrtim në respekt të parimit të ekonomisë në 

shqyrtimin administrativ.    

Përsa më sipër, në mbështetje të nenit 19/1 dhe vijues, të Ligjit Nr. 9643, datë 20.11.2006 “Për 

Prokurimin Publik”, të ndryshuar dhe nenit 31 të Vendimit të Komisionit të Prokurimit Publik nr. 

596/2018, datë 12.09.2018 “Për miratimin e rregullave “Për Organizimin dhe Funksionimin e 

Komisionit të Prokurimit Publik”, Komisioni i Prokurimit Publik, njëzëri 

Vendos 

1. Të pranojë ankesën e paraqitur nga operatori ekonomik “Malbertex” sh.p.k për procedurën 

e prokurimit me Nr. Ref-72480-05-30-2018, me objekt: “Blerje Materiale të imta”, Loti I, 

me fond limit 9 080 417  lekë pa tvsh, zhvilluar nё datёn 25.06.2018, nga autoriteti 

kontraktor, Qendra Ekonomike e Zhvillimit dhe Edukimit të Femijeve Bashkia Tiranë. 

2. Autoriteti kontraktor të anulojë vendimin e KVO-së për kualifikimin e bashkimit tё 

pёrkohshёm tё operatorёve ekonomikё “Doka-Roal” sh.p.k & “Himi” sh.p.k, dhe të 

korrigjojë shkeljet e konstatuara si mësipër, duke e skualifikuar këtë ofertues. 

3. Autoriteti kontraktor brenda 10 ditëve të vërë në dijeni Komisionin e Prokurimit Publik për 

zbatimin e vendimit, duke dokumentuar veprimet e kryera.  

4. Ngarkohet zyra e financës që të bëjë kthimin e tarifës financiare të paguar nga  operatori 

ekonomik “Malbertex” sh.p.k. 

5. Kopje e këtij vendimi i dërgohet për njoftim Agjencisë së Prokurimit Publik.  

Ky vendim hyn në fuqi menjëherë 

Nr. 1245 Protokolli,   

Datë  10.07.2018   

KOMISIONI I PROKURIMIT PUBLIK 

 

  Nënkryetar          Anëtar                     Anëtar                     Anëtar 

      Enkeleda Bega           Vilma Zhupaj            Lindita Skeja   Merita Zeqaj 

                                         

            Kryetar 

                Evis Shurdha            


